
Eirikur Lindenskov

Ein ung kvinna, sum var 
einsamøll í eini bili, rendi 
oman av vegnum, eftir at 
hava yvirhálað ein betong­
bil. Hon fór út av vegnum 
á einum strekkið bent 
norðran fyri svingið við 
ánna á Sundi, har eitt um 
10 metrar langt hol var 
í bilverjuni. Men av tí at 
hon rakti bilverjuna beint 
har, sum hon skráar niður í 
vegin, fór bilurin upp á bil­

verjuna og helst koppaður, 
áðrenn hann fór oman av 
vegnum. Har er sera bratt, 
og bilurin fór langt oman 
í bøin, kanska einar 30-40 
metrar, soleiðis at hann 
endaði miðskeiðis ímillum 
hamaran oman fyri havn­
arøkinum og vegin.

Løgreglan fekk boðini 
klokkan 22:32, og okkurt um 
ein tíma seinni høvdu bjarg­
ingarfólkini fingið kvinnu­
na úr bilinum.

Unga kvinnan varð flutt 

á Landssjúkrahúsið, men 
hon slapp so at siga snikka­
leys frá óhappinum.

Men tað sá dramatiskt 
út. Nógv bjargingarfólk 
komu á staðið, bæði 
løgregla, sjúkraflutngsfólk, 
sløkkiliðsfólk, fólk frá 
Havnar Bjargingarfelag og 
manning og lækni frá sjó­
verjuskipinum Hvidbjørn­
en, sum lá við bryggjuna á 
Sundi.

Bilurin stóð á hjólunum 
niðri í bønum, men fyri at 

binda um heilan fingur varð 
gjørt av at fara varisliga við 
kvinnuni, sum fekk kraga 
um hálsin og ymiskt annað, 
sum verður gjørt, tá vandi 
er fyri háls- ella ryggbrotið. 
Takið varð klipt av bilinum, 
og so varð kvinnan fingin 
niðan á serligari børu, sum 
verður brúkt, har illa er 
gongt.

Umleið ein tíma eftir 
óhappið varð kvinnan flutt 
á Landssjúkrahúsið.

eirikur@sos.fo

Slapp væl frá 
óvusligum óhappi
Mánakvøldið hendi eitt óvusligt ferðsluóhapp á landsvegnum á 
Sundi, sum kortini spældi væl av fyri bilførararan

ferðsluóhapp

Skuldi eitt óhapp hent, hevur 
tað stóran alstóran týdning, 
at viðgerðin er nóg góð.

Tað sigur Havbúnaðar­
felagið.

Felagið heitir nú á land­
sins myndugleikar um at 
loysa málið viðvíkjandi við­
gerð í trýsttanganum hjá 
Vørn.

Viðgerðin í trýsttanga­
num er niðurløgd tí pengar 
mangla og sostatt er eingin 

viðgerð til taks, skuldi ein 
kavari fingið kavarasjúku.

Tí hevur Vørn noktað 
sínum starvsfólki at kava og 
samstundis hava vinnuligir 
kavarar eisini boðað frá, at 
teir fara ikki til arbeiðis fyrr­
enn trupulleikin er loystur.

Hetta er ein trupulleiki 
sum rakar alivinnuna serliga 
meint.

– Alivinnan nýtir dagliga 
tænastur frá kavarum, og 

tí hevur tað alstóran týdn­
ing, at tilbúgvingin á landi 
virkar, tá tørvur er á tí, sigur 
Havbúnaðarfelagið nú í eini 
almennari áheitan á polit­
iska myndugleikann

Kaving hevur stóran 
týdning fyri alivinnuna í 
Føroyum, ið dagliga nýtir 
kavarar til at a hava eftirlit 
við útgerðini í sjónum og til 
at umvæla hana, tá ið tørvur 
er á tí.

Kavarar verða eisini 
brúktir til onnur arbeiði , 
tá ið fiskur verður tikin og 
handfarin.

– Tí hevur tað alstóran 
týdning, at tilbúgvingin at 
viðgera kavarasjúku er nøkt­
andi, tá eitt óhapp hendir.

At viðgera kavarasjúku 
er ein tænasta, tað almenna 
hevur veitt í nógv ár, og hetta 
eigur at halda fram, heldur 
Havbúnaðarfelagið.

– Hvussu málið skal 
loysast, eiga avvarðandi 
myndugleikar í felag at finna 
fram til.

Havbúnaðarfelagið skilir 
avgerðina hjá kavarunum 
um at steðga virkseminum, 
hóast hetta fer at órógva 
virksemið hjá alivinnuni.

– Tí krevst ein loysn á 
málinum beinanvegin.

Nevndin í Føroya Hav­
búnaðarfelag heitir tí staði­

liga á avvarðandi myndug­
leikar um at fáa hesi 
viðurskifti í rættlag sum 
skjótast, so at kavarar trygt 
kunnu halda fram við sínum 
virksemi.

Limir í Føroya Hav­
búnaðarfelag eru Bakka­
frost, Faroe Farming, Luna og 
Marine Harvest Faroes.

Trupulleikin má loysast beinanvegin


